
A u maan hakiya ku sakalabi?

Masuni tu kira nicaitan 1 cabengay a tuki, sulikul han a mimelaw
enemay tu ku tuki, u kataluma’an tu namikuli. Yah! pisicera’! a umaan tu
hakiya ku sakalabi. Sasatueman satu ku remiad, 1 nikataluma’an a lalan,
araw miciwi a tayraen i kakatayraan nu alumanay paliwalay tu alesu’ay a
kakaenan a yiese. Pasatukuen nu maku ku otobay 1 lilis nu lalan, kanaun
hantu a mikilim tu kangalayan a kakaenan. Melaw han saritiritin saan ku
paliwalay, maheminima saw ku kakaenan, caay kalihalaw kita tu nikaawaay
nu sakalabi.

Kanaun han nu maku ku rakat a misamelamelaw, 1 lalabu nu kentaci
rarimuwang saan ku sasabaay a micudaday mararu’uru’ng a maru’ a miseka
tu nitengeran tu simal a ayam. Iraan u malehululay a kapah makakitin tu a
kemaen tu ni'id’idan nisulesulan a titi. U ruma a labang liyut han a temireng
1 tepar nu pacakayay a kemaen tu situngalay tu tinayi' nu babuy a tuwami,
iraan u mikuliyay masaliyut i sapad a patawsi, a kemaen tu nitucekan
niciyanan a sinabel. Ira ku sacacay sananay a matuasay, sisakalabi saan u
nipatawyiw a nitengeran a basis 1 hemay pasinabel saan u kabi nu tamkuy.
Melawsa kaku tina sacinglaw cacelcel sananay a yiese, maserep tu aca ku
sakakemaen a balucu’, kaytila tu 1 ngataay nu luma’ a pacakayay a malabi
ku ngaayay.

Ini 1 nikakemaen, makasimsim kaku, caluway ku aniniay a wawa atu
matuasay, anu caay kangalay a micacak, anu mangalay hen a pacena' tu

kaen, patelay han kira micacakay, pataduen tunu tau a micacak tu

kangayayen nu misu a kakaenan. Awaay ku awaayay nu nipacakay, anu u
maan ku kangalayen ira amin. Iri, caay kanca pakakerur han a patangasaen
1 luma’ nu misu, mahaen kiyami ku urip nu aniniay a tamedaw. Anu naay
saan picacak i1 luma', maheminima saw ku paliwalay 1 ngata nu luma’!

Mautang tu ku labii, u kataluma’an tu! paengaw saan kaku cahebaran
ku bulad nina labii, u ruma ku nikatangelal. I matini, masimsim nu maku tu
kaen nu luma’ ita, u turun, hakehak, tatukum atu nisalilan a ayam tuduh han
a palamlam 1 bataan a misakabi.

Kasicah caay kau maamaan ku i tahkaay. Nika, nu sakaurip a kaen
nu luma’ kiyami, silamlam tu tawa, tu kungku, tu nikaluwaluwah nu
alumanay, masarumud ku balucu’ nu luma’, tanektek aca ku becul. Sisa, anu
hacuwa ku nika’alesu’ nu nicacakan nu pacakayay, a ki’alesu’an aca haw ku
nicacakan nu luma’? A maanen a miditek ku nikasa’ula’ulah nu
masaluma’ay.

Tueman tu ku labii, u kakataluma’an tu! Paengaw saan a pasakudul a
mimelaw, tangelal saan kira masakaliti’ay hadeng u nica'itan i kakarayan a
bulad. Nasahen ma’urun tuaca kaku tu ayaway a kaen nu luma’, kasicah
caay kau maan ku nicacakan a sinabel. Nika u nisakilemelan nu tamedaw
nu luma’ a micacak, a ki’alesu’an aca haw nu palutingay ku kaen nu mita?
mangalay tuaca kaku a mipalita tuya tataluma’ay i lalan a
tamedawan, “mareheten hen haw kamu, u lisin nu carahbaran kina labii

kiyami”!

